
No. 2004/ 14                                                                                                                                                   
ENFOMASYON SOU FOS MILTINASYONAL LA
Anbasad peyi Etazini vle pote kèk enfòmasyon konsènan Fòs Miltinasyonal Enterimè-a.  Fòs sa-a ap rete anplas jiska fòmasyon nouvo fòs Nasyon Zini-a kap vini nan peyi-a nan mwa jwen.  Fòs Miltinasyonal Enterimè-a gen ladanl militè chilyen, kanadyen, fransè ak ameriken, e se Resolisyon 1529 Konsèy Sekirite Nasyon Zini-a ki te otorize’l sou demand otorite ayisyènn-yo.  Fòk nou di ke piti piti fòs-la pral enstale li nan tout peyi-a jan gouvènman ayisyen-an ki dirije pa Prezidan Boniface Alexandre ak Premye Minis Gérard Latortue te swete-sa.

Misyon Fòs Miltinasyonal Enterimè-a se bay sekirite nan enstalasyon ki pi enpòtan nan kapital-la epitou ede peyi-a jwenn plis sekirite ak estabilite; ankouraje prosesis politik konstitisyonèl-la; pote kole pou fè èd imanitè-a rive nan destinasyon-li; fasilite rapatriman tout botpipòl ayisyen yo kenbe sou lanmè, epi mete sou pye kondisyon ki nesesè pou nouvèl fòs Nasyon Zini-a ka vini.  Bò kote-li Polis Nasyonal-la ap dirije prosesis dezameman-an.

Fòs Miltinasyonal Enterimè-a mande kouperasyon tout moun.  Pou'l ka fè travay li-a pi byen, militè-yo pral bay popilasyon-an kèk konsiy, tankou "Kanpe la" ou anko "Pa rantre".  Li nesesè pou tout moun suiv zòd sila-yo.  Si nou pa suiv zòd sa-yo ki endispansab pou retablisman klima sekirite nan peyi-a, fòs-la pral kwè ke nou kont li epi sa ka mennen gwo konsekans. Pa gen trò lontan, kèk ensidan te rive epi pou anpeche ke lòt ensidan ta rive, militè-yo ta renmen ke nou ede-yo, kidonk si nap kondwi lanwit, pa ale trò vit epi si nou ta kontre yon baraj, tanpri kanpe.  Nou konprann ke tout sitwayen bezwen lapè tabli nan peyi-a pou tout aktivite ka reprann, tankou lekòl, travay, e latriye.

Fòs Miltinasyonal Enterimè-a vle fè tout moun konnen ke li pral respekte dwa tout sitwayen ak souverènte peyi-a.  Pou kounye-a, fòs-la gen baz-li nan kapital-la ak nan zòn ki so kote li yo, men aktivite fòs-la pral tabli piti piti nan tout peyi-a.

